
Teatro do Atlántico

Temporada 2011/2012.
Nota do Autor

¿Qué é E.R.? Un pequeno acto de amor, un berro de medo ou, simplemente, unha historia sinxela mais con algunhas sorpresas que deberían atrapalos a vostedes, a medida que avanza a acción e os acontecementos se complican, sen deixarlles posibilidade de fuxir.

Eu amo o teatro. Inexplicablemente. Vostedes tamén, sospeito. 

Pois ben: imos deixar soltas a catro mulleres, actrices de profesión; imos procurar que, polo medio delas, das súas grandezas e das súas miserias, algo que vai más alá do teatro lles afecte a vostedes,  póñaos, quizais, melancólicos –mais con algunha que outra gargallada polo medio--, e que finalmente poidan sentirse consolados, ¿por qué non? . ¿Consolados de qué? ¿E iso que máis ten?

Iso é “E.R.” No fondo pretende dar, primeiro ao autor, e despois, aínda que de maneira principal, a todos vostedes, un pouco consolo diante do terror do paso do tempo, diante da corrupción das nosas ilusións.... E facelo a través dunha visión apaixonada, pero desencantada, da arte do Teatro.

Josep M.Benet i Jornet.

Fío argumental

Na procura de información sobre unha personaxe que deberá interpretar e que ten que ver coa  biografía de Encarna Ribera, grandísima actriz e profesora  xa desaparecida, unha estudante de Arte Dramática  visita a tres veteranas profesionais que na súa xuventude foran discípulas daquela. 

As veteranas actrices, tres mulleres maduras,  posúen cada unha a  súa verdade sobre E.R e o sucedido ao redor dela. E complementando esas súas tres verdades,  a envexa e o rancor transitan xuntamente coa tenrura e o afecto tinxindo de matices unha paleta emocional complexa e conmovedora. 

O medo ao paso do tempo, o medo ao fracaso, á soidade, ou  á morte, son, definitivamente, asuntos que pouco a pouco van invadindo unha historia que comeza  nun espazo de ficción, o escenario dun teatro, pero que rapidamente se traslada ao ámbito doutra realidade: a que foi conformando a biografía intima de cada unha.

A aspirante a actriz remata nun labirinto,  ao ser  receptora dunha mesma historia emitida  con diferentes ópticas entre risas e bágoas por  tres mulleres que con un mesmo punto de partida tomaron camiños diferentes en función da súa diferente maneira de entender a vida e a arte.

Ás veces lonxe de atopar o que andabamos a procurar, no camiño asoman sorpresas inesperadas que esixen de nós un cambio de rumbo. Algo así lle acontece á moza aspirante a actriz de esta historia. 

EQUIPO ARTISTICO 
O AUTOR: JOSEP MARÍA  BENET I JORNET                                            [image: image2.jpg]



Josep María Benet i Jornet (Barcelona, 1940)  Premio Max de Honor 2010 e Premio Nacional de Literatura Dramática 1994 por “E.R”, entre outros moitos galardóns, é  un dos dramaturgos de referencia do teatro catalán contemporáneo.

Aínda mantendo unha importante actividade como guionista  para cine e televisión, afirma que o teatro é o lugar no que mellor se atopa nesta vida.."O amor ao teatro foi e segue a ser unha obsesión que condiciona por completo a miña vida” 

Unha extensa obra 

Deuse  a coñecer con Una vella, coneguda olor , obra que recibe o premio Josep M. de Segarra en 1963, e no 1970 publica conxuntamente Fantasia per a un auxiliar administratiu e Cançons perdudes. A súa liña  realista segue con Berenàveu a les fosques (1972) e Quan la ràdio parlava de Franco (1979), e con Revolta de bruixes (1977) adquire un tono simbólico. O mundo da infancia e o da postguerra toman unha dimensión mítica  nunha nova peza: La desaparició de Wendy. Cultiva tamén o teatro infantil: Supertot (1975), Helena a l'illa del baró Zodíac (1975) ou El somni de Bagdad (1977), entre outras. En 1989 estrea Ai, carai! no Teatre Lliure, e Desig, en 1991, no Centre Dramàtic de la Generalitat.

As súas últimas pezas estreadas foron Olors, dirixida per Mario Gas (TNC, 2000), Això, a un fill, no se li fa (Teatreneu, 2002), L'habitació del nen (Teatre Lliure, 2003) e Salamandra (TNC, 2005). 

Benet e Jornet,  guionista das primeiras telenovelas producidas por Televisió de Catalunya  é tamén, na actualidade, un dos guionistas principais da celebrada serie “Amar en tiempos revueltos”

· XÚLIO LAGO, Dirección de escena e deseño de Iluminaci ón           [image: image3.jpg]




 Comeza a súa actividade profesional no ano 1974, en Vigo, coa creación do grupo “Esperpento” con intensa actividade creativa e organizativa na cidade durante varios anos, trasladándose a Madrid en 1978, e promovendo alí a creación do grupo “La Picota”, compañía que alcanza gran repercusión de crítica e público por todo o Estado. Retornado a Galiza, dirixe “Teatro da Mari-Gaila”  (Santiago de Compostela, 1979-1984)


No ano 1984  forma parte do colectivo de profesionais que promoven a creación do Centro Dramático Galego.

Crea  e dirixe a Compañía “Teatro do Atlántico”, 1985, coa que desenvolve un traballo fundamentalmente de Dirección coa posta en escena de textos de autores contemporáneos como Ibsen, Fassbinder, Heiner Müller, Roberto Salgueiro, Garcia Lorca ou Harold Pinter.


Paralelamente ao seu traballo en Teatro do Atlántico, ten colaborado con outras Compañías, entre as que cabe subliñar o traballo feito  coa Compañía Teatro do Noroeste de Viana do Castelo, Talía Teatro ou Lagarta Lagarta. Ten participado tamén periódicamente como actor en varios espectáculos do C.D.G., asumindo a dirección de cinco das  produccións daquela Compañía Institucional: “A fiestra valdeira”, de Rafael Dieste, “A noite vai coma un río”, de Alvaro Cunqueiro, “Seis personaxes á procura de autor”, de Pirandello , “Woyzzeck”, de Büchner e recentemente “As Actas escuras”, de Roberto Vidal Bolaño. 
· MANUELA VARELA, intérprete de A Moza                                 [image: image4.jpg]



Actriz que traballa como profesional dende 1997. Formada en diversas disciplinas de interpretación entre as que destaca : cabaret , construcción de bufóns , comedia da arte, método de Stanivslaski, teatro clásico , teatro contemporáneo , interpretación ante a cámara , monicreques e canto .

Ven traballando coas mais destacadas compañías teatrais galegas, interpretando personaxes protagonistas, como: Xulieta en Romeo e Xulieta da compañía Teatro do Noroeste, Luigia en Vanzetti con Teatro do Atlántico, Frida Kahlo e mais Evita con Ainternacional Teatro .

Como actriz no sector audiovisual  participa na TVG (A  Galega)  como protagonista na serie Galicia Exprés , e en producións como : Mareas Vivas , Condenado a Vivir , Rías Baixas , Gondar , O show dos Tonechos  Libro de Familia.

No cinema participa en Arde Amor,  e O lápiz do Carpinteiro.

No sector da música traballa en múltiples montaxes da Orquestra Sinfónica de Galicia ; en dúas obras musicais ( en calidade de actriz e cantante) , así como corista para o grupo de rock Os Martínez .

Foi destacada co premio a mellor actriz protagonista no “V Festival Iberoamericano de Teatro de Mar del Plata 2009 Arxentina” pola súa personaxe na obra “Frida” da compañía A Internacional Teatro.

· MARÍA BARCALA, intérprete de Gloria                                      [image: image5.jpg]




Na súa intensa e ininterrompida actividade profesional, iniciada con “Teatro da Mari-Gaila” (Compostela, 1979), leva incorporado a moitos dos grandes personaxes femininos na historia do teatro moderno, como a Nora de “Casa de bonecas”, de Ibsen,  a Marteuil de “Quartett”, de Heiner Müller, a marabillosa Natalia de “O cerco de Leningrado”, de Sanchis Sinisterra, a  inmensa Clitemnestra de “Clitemnestra ou o crime”, de Marguerite Yourcenar, a Dona Inés de “A noite vai coma un río”, de Cunqueiro ou a Rosalía de Castro, de “Rosalía”, de Otero Pedrayo.


De especial valoración son merecentes as súas creacións de “Solo para Paquita”, de Ernesto Caballero,  “A marabillosa historia de Marly, a vampira de Vila de Cruces”, de Carlos Queiroz, ou a Maureen de “A raíña da beleza de Leenane”, de Martin McDonagh. Entre outras das compañías coas que ten traballado figuran  “Teatro Guirigai” (Madrid), Ítaca Teatro (Compostela), ou Teatro do Noroeste (Compostela), ademais de formar parte durante varias temporadas do elenco estable do Centro Dramático Galego e de Teatro do Atlántico, compañía da que é cofundadora.


Na súa traxectoria, figura un traballo continuado de formación, participando en Cursos e Seminarios con especialistas en diversas materias teatrais, como Natalia Zvereva,  Albert Boadella, Martín Adjemián,  Eduardo Puceiro, María Ruíz, Augusto Fernándes, José Sanchis Sinisterra, Nikolai Karpov, Judith Wainer, Irina Promptovna, Jesús Aladrén, etc 

· LUÍSA MERELAS, intérprete de Assumpta                                           [image: image6.jpg]




Actriz con intensísima traxectoria profesional ao longo dos últimos trinta anos, nos que leva traballado en espectáculos de diversas compañías, como Teatro Circo, Escola Dramática Galega, Uvega Teatro, Compañía Luís Seoane, Teatro do Atlántico, Espello Cóncavo, Librescena, Compañía de Teatro de Braga, Áncora Produccións, Teatro do Mórcego, Ónfalo Teatro, Teatro da Salamántiga ou Centro Dramático Galego.
Do contido do  amplo currículo do seu traballo interpretativo pódese destacar  entre outras moitas, a súa Dona Inés de “A noite vai coma un río”, de Alvaro Cunqueiro, a Xoana de “Xoana”, de Manuel Lourenzo ou os seus traballos protagonistas en “As criadas”, de Genet, “Espectros”, de Ibsen, “Regreso ao deserto”, de Koltés. “Paso de Cebra”, de Gustavo Pernas,  ou “O club da calceta”, de María Reimondez.


Na súa dilatada carreira figura tamén unha ampla participación en longametraxes: “Los lunes al sol”, “O baile das ánimas”, “Doentes”, “Entre bateas”, “La promesa”, etcétera.; e en series de TV, (“Matalobos”, “Terras de Miranda”,  ou “A vida por diante”, estando en posesión dun Premio María Casares 2007 en Papel Protagonista pola seu traballo en “Regreso ao Deserto”, do CDG, e tamén é Premio Maruxa Villanueva no mesmo ano.  Ademáis da súa formación no seo de Teatro Circo e da Escola Dramática Galega, ampliou os seus estudos interpretativos no Institut del Teatre de Barcelona e xunto cos Mestre Martín Adjemián, John Strasberg, Augusto Fernández. José Struch e Antoni Chic.
· SUSANA DANS, intérprete de María                                      [image: image7.jpg]




Catro premios María Casares (dous en papel protagonista e dous en papel secundario) nos anos 2000, 2002, 2005 e 2008, aos que habería que sumar o Premio Maruxa Villanueva no ano 2002, avalan con rotundidade unha traxectoria profesional de longo recorrido, que inclúe ao redor de 35 espectáculos teatrais de  compañías entre as que figuran a Compañía Luís Seoane, Teatro da Lúa, Teatro do Atlántico, Centro Dramático Galego, Uvega Teatro, Teatro do Aquí, Teatro do Morcego, Abrapalabra produccións, Escola Dramática Galega, Pífano Teatro ou Kukas Produccións Artísticas.

Entre os espectáculos nos que ten participado están: “Vellos Tempos”, de Harold Pinter, “A Piragüa” de Cándido Pazó, “Lisístrata ou cando as mulleres reviraron”, Aristófanes, “Saxo Tenor” e “A burla do Galo”, de Vidal Bolaño, “Rosalía”, de Otero Pedrayo, “O incerto señor don Hamlet”, de Alvaro Cunqueiro, “Forzas eléctricas”, de Manuel Lourenzo ou “A pousadeira”, de Goldoni.


É frecuente a súa presenza na TV, como presentadora de programas ou como actriz en series de ficción como Pratos Combinados ou A vida por diante, filmes para tv. –“A condesa rebelde, Emilia Pardo Bazán”, “O club da calceta” e tamén en longametraxes como , “Blanca Madison”, “A casa da luz”, ou “Divinas palabras”.



******************************

Teatro do Atlántico, compañía constituída no ano 1985,  leva realizadas ata o momento 26 producións, entre as que podemos suliñar “Casa de Bonecas”, de Ibsen, “A noite das Tríbades” de Olov Enquist,“O cerco de Leningrado”, de Sanchis Sinisterra,  “O encoro”, de Conor McPherson, “A raíña da beleza de Leenane”, de Martín McDonagh , “Unha primavera para Aldara”, de Teresa Moure ou “Memoria de Helena e María, de Roberto Salgueiro.
As súas producións son representadas  por toda Galicia e teñen realizado xiras por case todas as autonomías do Estado español, con participación tamén en numerosos festivais nacionais e internacionais de Teatro. 
María Barcala, Casilda García, Susana Dans, María Bouzas e Gonzalo M. Uriarte recibiron importantes premios de Interpretación en papel Protagonista por traballos realizados en producións desta Compañía, premiada tamén varias veces nos apartados de Dirección e Iluminación (Xúlio Lago), Escenografía (Antonio F.Simón e Carlos Alonso), Actor Secundario (Toño Casais) ou Mellor Espectáculo (“A noite das tríbades”, “O encoro”, “A raíña da beleza de Leenane” ou “Unha primavera para Aldara”).
“E.R” (“Algún día traballaremos xuntas”) é a súa produción número 27. 

